
Lore hautsak eragindako gaixotasuna 

Tratamendu alternatiboak behar ditu askotan errinitis alergikoak 

EUSEBIO GONZALEZ 

Errininitis alergikoa aireak garraitzen dituen hainbat partikulek sortzen duten gaixotasuna da: hautsak, lore-hautsak eta animalien zahiak, besteak beste. Begietan eta sudurrean agertzen dira haren sintoma nagusiak. Sintoma horiek aipatu partikulei alergia dieten pertsonek izaten dituzte. Errinitisaren eragilea lore-hautsa denean, belar onduaren sukarra edo polinisia esaten zaio. Beste edozein alergia bezala, partikula horien aurrean izaten den gehiegizko erantzun immunitarioagatik gertatzen da. 

Normalean, immunitate sistemak bakterio eta birusetatik babesten gaituzte. Baina errinitis alergikoa gertatzen da immunitate sistemak berez arriskutsuak ez diren partikulekin erantzuten duenean. Errinitis alergikoa duten pertsonek alergia eragiten dien partikula arnasten dutenean, histaminak izeneko substantzia batzuk askatzen dira odolean, eta azkura, hantura eta gehiegizko muki jarioa sortzen dute horiek. 

Sintomak aldatu egiten dira pertsona batetik bestera. Kasurik larrienetan sudurraren barruko estalduraren hantura eta azaleko erupzioak ager daitezke. Alergia eragiten dien polen mota ere aldatu egiten da pertsona eta herrialde batetik bestera. Jendeak uste ez bezala, ia ikusten ez den lore hautsa izaten da alergia gehienen sortzailea. Airean dagoen polen kopuruak zerikusi zuzena du sintometan. Egun bero, lehor eta haizetsuetan polen gehiago dago airean, egun heze, hotz eta euritsuetan baino. Izan ere, halakoetan, batik bat, euria egiten duenean polena lurrera erortzen da urak bultzatuta. Dena den, klimak ez ezik, genetikak ere badu zerikusia errinitis alergikoan. 

Hauek dira errinitisaren sintoma nagusiak: eztula, buruko mina, azkura begietan, sudurrean, ahoan eta azalean, mukien gehiegizko jarioa, usaintzeko arazoak, doministikuak, sudurreko kongestioa, begi malkotuak eta txistu-hotsa arnas hartzean. Normalean sintomak erraz tratatzen dira. Gutxi dira txertoa hartu behar izaten dutenak, eta are gutxiagori egiten zaie ebakuntza. Asko dira, halere, bestelako tratamenduak egiten dituztenak. Izan ere, larria ez izan arren, oso deserosoa da. Gainera, anti-histaminikoek bigarren mailako ondorioak dituzte, eta horrela, sintomek okerrera egiten dute. Horien artean sinusitisa eta sudurreko polipoak dira esanguratsuenak. Halakoak agertzen direnean, sendagilearengana joan behar da, eta baita aldez aurretik eraginkorra zen tratamenduak funtzionatzen ez duenean ere. 

Lore esentzien terapia 
Orozko sendagilearen oinarri traspertsonala kontuan hartuta, Bach doktoreak lore hauen esentzia erabiltzen du errinitis alergikoa duten gaixoekin: 

Gorostia (Illex aquifoliun): muki mintzen hanturetarako. 

Berbena (Verbena officinalis): gorritasunerako eta sintomak ez okerrera egiteko. 

Usu belarra (Agrimonia eupatoria): azkurarako. 

Pagoa (fagus sylvatica): alergiarako eta narritadurarako. 

Sagarmina (Malus sylvestris): arnas aparatua garbitzeko. 

Zume negartia (salix babylonica) eta txikoria (cichorium intybus): mukietarako eta likido-erretentziorako. 

Tratamendua are eraginkorragoa izateko mediterraneoko esentziak erabil daitezke. Hiru dira egokienak errinitis alergikorako: jasmina (jasminum officinale) eta sabia (amaranthus sp.). 

Kasu klinikoa 
Emakumea, 33 urte. Duela zazpi urte errinitis alergikoa diagnostikatu zioten. Hasieran sintomak arinak izan ziren: azkura, mukiak, sudurreko buxadura, doministikuak, begi malkotuak, eztula, kongestioa eta eztarriko mina. Sintomek okerrera egin zuten, eta sendagilearengana joan zen. Hark anti-histaminikoak agindu zizkion. Hasiera batean, hobera egin zuen, baina denborarekin hobekuntza hori geratu egin zen. Hala, naturopata batekin saiatzea erabaki zuen. Baina anti-histaminikoekin gertatu bezala, sintomak berriro agertu ziren. Egoera ez zen kezkagarria, baina bai deserosoa. Horrenbestez, lagun batek aholkatuta lore esentzien terapiarekin probatzea erabaki zuen. Lagun hark ere errinitis alergikoa zuen, eta nabarmen egin zuen hobera terapiari esker. 

Hasieran, sagarmina, zume negartia, txikoria,usu belarra, pagoa eta jazmina. Serum fisiologikoa oinarri hartuta, lore esentzia horiekin egindako espraia aginduko zaio. Tratamendua hasi eta hilabetera sintomek hobera egingo dute; behintzat, ez dira horren deserosoak. Gainera, animatuago egongo da. Beste lau asteren buruan sintometako batzuk desagertu egingo dira: azkura eta sudurreko kongestioa, besteak beste. Pixkanaka gero eta gutxiagotan etorri beharko du kontsultara. 

